
        
            
                
            
        

    
	Н. В. Гоголь

	 

	ИВАН ФЕДОРОВИЧ ШПОНЬКА, НАГАЦ ЭГЧ ХОЁР

	 

	“БНМАУ-ЫН ГЭГЭЭРЛИЙН ЯАМНЫ ХЭВЛЭЛ” 1965 онд Улаанбаатар хотноо эрхлэн хэвлүүлсэн “ДИКАНЬКИЙН ОРЧИМ СУУРИНД ӨНГӨРҮҮЛСЭН ҮДЭШ” номоос

	 

	Цогт охин тэнгэр сангийн захиалгаар Цагаан бамбарууш хэвлэлийн газарт 2021 онд цахим хэлбэрт хөрвүүлэв.

	 

	[image: Image]

	 

	ЦАХИМ НОМЫН САН: www.e-nom.mn

	 


Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ИВАН ФЕДОРОВИЧ ШПОНЬКА, НАГАЦ ЭГЧ ХОЁР

	Энэхүү явдлыг өгүүлэхийн урьд үүнтэй тохиолдсон өөр нэг явдлыг өгүүлсүгэй. Үүнийг Гадяч хотоос ирсэн Степан Иванович Курочка өгүүлж билээ. Би гэдэг амьтан ой муутай болохоор сонссон, сонсоогүй хоёр ав адилхан. Шигшүүрт ус хийсэнтэй адил. Ийм нүгэлтэйгээ мэддэг болохоор дэвтэр дээр бичээд өгөөч гэж зориуд гуйсан юм. Тэр над ямагт сайн байдаг зангаараа хуулж өгсөн билээ. Дэвтрээ бяцхан ширээний нүдэнд хийж орхив. Та ч мэдэх биз, уул ширээ манайд ормогц хаалганы тушаа байдаг шүү дээ... Өршөөгөөрэй, та манайхаар ганц ч ороогүй гэдгийг би бас мартаж шүү. Нуугаад ч яах вэ, гучин жил цуг сууж байгаа эмээ маань ерөөсөө бичиг мэддэггүй билээ. Нэг өдөр цаасан дээр бялуу жигнэж байх харагдав. Эрхэм уншигч танд хэлэхэд эмээ жигтэйхэн сайхан бялуу хийдэг болохоор та хаанаас ч тийм амттай бялуу олж зооглохгүй билээ. Бялууг харж байвал доорх цаасанд бичиг харагдав. Зүрх сэтгэл таасан ч юм байгаа даа, ширээгээ очиж үзвэл мөнөөхөн дэвтрийн тэн хагас алга шүү! Үнэхээр л бялуу жийрэглэсэн хэрэг байжээ. Яая гэхэв, хөгшин амьтантай зодолдолтой биш. Өнгөрөгч жил Гадячийг дайрч явах завшаан тохиолдлоо. Степан Ивановичаас дахин асууж лавлахаар уул хотод хүрч очихоос өмнө хуруундаа утас уяж билээ. Үүгээр үл барам хотод орж найтаахдаа л энэ тухай санана гэж өөртөө тангарагласан юм. Хотыг дайрч алчууртаа хэчнээн найтааж өнгөрсөн боловч уул бодол талаар болж хотын харуулаас зургаан мод өнгөрч одсон хойноо гэнэт санаж билээ. Яая гэхэв, төгсгөлийг орхиж хэвлэхээр шийдэв. Учир иймд энэхүү туужид цаашаа юу өгүүлэхийг мэдэхийг хүссэн хүн Гадяч хот зориуд орж Степан Ивановичаас асуувал зохино. Степан Иванович маш дуртай хэдийгээр эхнээс боловч дуустал ярих болно. Тэр чулуун дуганы дэргэд бий. Бяцхан мухар гудамжаар эргэтэл хоёр дахь болов уу, гурав дахь хаалга юм даг. Бялзуухайн зурагтай саваа мод бүхий хашааг олж очвол ногоон банзалтай бүдүүн авгай гарч ирнэ. (Гэхдээ Степан Иванович эхнэргүй юм шүү) Энэ бол түүний хашаа билээв. Степан Иванович зээлийн газар өглөөний есөн цаг хүртэл загас, ногоо худалдан авч лам багш Антип, худалдаачин еврей хоёрын нэгтэй ярьж байдаг учир тэнд уулзсан ч болох юм. Өнгийн ямбуу өмд, хятад маягийн шар цамцтай хүн өөр байдаггүй болохоор танихад ер хялбар. Өөр нэг онцгой шинжийг өгүүлбэл явахдаа гараа ямагт алдлан тэлж байдаг билээ. Тэндхийн талийгаач захирагч Денис Петрович холоос харангуутаа «Салхин тээрэм ирж явна, харцгаагаач» гэдэг сэн.

	 


I. ИВАН ФЕДОРОВИЧ ШПОНЬКА

	Иван Федорович Шпонька халагдаж Вытребенк сууриндаа ирж суурьшсаар дөрвөн жил нэгэнт болжээ. Банюша гэж өхөөрдөн нэрлэгддэг байсан цагаасаа Гадячийн шашны сургуульд сурч хамгийн хичээнгүй, томоотой хүүхэд гэгддэг байжээ. Орос хэлний багш Никифор Тимофеевич Нөхцөлт үйл ярихдаа, хүүхэд цөм Шпонька шиг хичээнгүй бол залхуу, төрхгүй хүүхдийг цохиж залхаах саваа барьж орж ирэхийн хэрэггүй гэнэ. Дэвтэр тун цэвэр, энд тэндгүй шугам татсан, баллаж сохолсон зүйл огт үгүй билээ. Шпонька цаг ямагт номхон томоотой сууж гараа эвхэн багшаа гөлрөн суух агаад өмнөө байгаа хүүхдийн ард хэзээ ч цаас хавчуулдаггүй, багшийн орж ирэхээс урьд бие биеэ түлхэлцэн тоглоход оролцдоггүй ажээ. Хутга авч явдгийг мэддэг болохоор бийрээ хурцалъя гэж хэн нэгэн хэлбэл цэнхэр цамцныхаа захнаас зүүсэн савхин хуйнаас авч өгөхдөө хурц ирээр бийрээ эвдүүзэй, мохоо тал бий шүү гэдэг билээ. Ийнхүү эелдэг даруу зантай байдгийг цэмбэн шинель, цагаан бурхнаас цоохортсон нүүр харагдах байтугай, ханиах төдийд ангийн хүүхдийг цөмийг айлгадаг латин хэлний багш ч ойшоодог байжээ. Ширээн дээрээ гөрмөл суран ташуур тавьж шавь нарын ихэнх өвдөг сөхрөн байдаг энэ аймшигтай багш ч сурлагадаа сайн хүүхэд олон байсныг эс хайхран Шпонькаг ангийн дарга болгожээ. Үүнд насан туршийн амьдралд нөлөөлсөн нэгэн зүйлийг дурдалгүй өнгөрч болохгүй. Нэгэн итгэлтэй шавь хичээлээ мэдэхгүй байсан учир даргаараа хүснэгтэд scit1 гэж тавиулахаар тос даасан бин цаасанд боон авчирчээ. Хэдийгээр Иван Федорович шударга ёс баримталдаг боловч энэ удаад гэдэс хоосон байсан болохоор арга буюу мэхлэгдэж номоо өмнөө тавиад бинг авч идэж гарч дээ. Үүндээ сэтгэл ихэд татагдаж танхимд чив чимээгүй болсныг ч мэдсэнгүй. Цэмбэн шинелиэс аймшигт гар цухуйж чихдэн аваад танхимын гол дунд чирч гаргахад сая ухаан оржээ. «Бинг нааш өгөгтүн, бүтэлгүй золиг!» гэж ууртай багш хашхираад тос дааварласан бинг шүүрэн авч гэгээвчээр шидээд хашаа дотуур яваа хүүхдүүдийг хэрхэвч авч болохгүй гэж зандарчээ. Тэгээд Иван Федоровичийн гар дундуур сүрхий өвдтөл гуяджээ. Үүнээс хойш урьдынхаас улам илүү аймхай болдог байна. Тэр болгон урагштай байж чадахгүйгээ мэдэж түшмэлийн албанд орохыг хэзээ ч хүсээгүй байсан нь үүнээс ч болсон байж мэдэх билээ. Арван таван нас хүрч хоёрдугаар ангид орохдоо христос шашны хураангуй судар, дөрвөн аргын тооны оронд хүний үүрэг ёсны дэлгэрэнгүй судар, бутархай тоо үзэх болжээ. Хэдий чинээн ахивал төдий чинээн зузаарна гэж бодоод цаашид суралц гэсэн эцгийн үгийг дуулж мөн хоёр жил суугаад эмгэн эхийн зөвшөөрснөөр П...-ын явган цэргийн хороонд оржээ. Уул хороо олон хорооноос ялгаатай нь хэдийгээр хөдөө голдуу байх боловч зарим морин цэргийн хороодоос дутдаггүй байжээ. Олонх дарга хамгийн хатуу дарс зооглож морин цэргийн дарга нарын дор орохооргүй, еврейчүүдийн сахлаас дугтарч хэд хэдэн хүн мазурк бүжиг бүжиглэдэг байжээ. Хороон дарга хурандаа ярихдаа «Манайд бол олон бол хүн мазуркийг бол бүжиглэдэг бол байна. Олон бол хүн, маш олон бол хүн» гэж үг бүрийн хооронд гэдсээ илэн өгүүлдэг билээ. П-ын явган цэргийн хорооны боловсронгуй соёлчийг уншигч авгайд хэлэхийн тулд хоёр дарга хөзөр наадахдаа тун дуртай, мундар, малгай, шинель, сэлмийн оосор, ер дотуур хувцсаа хүртэл алдаж орхисон нь морин цэрэгт ч тэр болгон байдаггүйг дурдахад илүүдэхгүй биз. Ийм улстай хамт байсан ч Иван Федорович аймхай зангаа огт орхисонгүй. Хатуу архи уудаггүй, хоолны өмнө хундага дарс балгахыг эрхэмлэдэггүй, мазурк бүжиглэдэггүй, хөзөр тоглодоггүй болохоор ямагт ганцаар байдаг билээ. Бусдууд газрын жижиг эздийнд наргихаар одоход тэр ганцаар үлдээд номхон, даруу нэг биед тохирсон ажил болох товч цэвэрлэх, мэргэ төлөгний судар унших, өрөөндөө хулганын хавх тавих зэргийг оролдож агаад хувцсаа тайлж орондоо орж хэвтдэг ажээ. Ийнхүү тус хороонд Иван Федоровичаас сахилгатай хүн үгүй байжээ. Салаагаа сайтар удирдав гэж сумангийн дарга үргэлж үлгэр дуурайл болгон ярина. Ийм ч учраас удалгүй, ахлагч болоод арван жил өнгөрөхөд бага дэслэгч болжээ. Энэ завсар Шпонька эхээ нас эцэслэсэн мэдээ хүлээн авчээ. Хүүхэд ахуйд хатсан жимс, боов авчирч өгдөг байснаар үл барам Гадячид хүртэл илгээдэг байсны хувьд таних (эхтэй нь тохирдоггүй учир хожим олон учирч чадаагүй) нагац эгч авгай сайн санааны үүднээс бяцхан эзэмшлийг мэдэлдээ авч тухайд захидал илгээж мэдэгджээ. Иван Федорович нагац эгчийнхээ сайн санаатайд бат итгэн алба хаасаар байв. Зарим хүн ийм цол хүртсэндээ онгирч болох байсан ч Шпонька төрөлхөөс даруу учир дэслэгч болохдоо түрүүч байсантайгаа яг адил байдаг байжээ. Үүнээс дөрвөн жилийн дараа хорооныхоо хамт Могилев мужаас Их Орос орохоор зэхэж байтал иймэрхүү утгатай захидал хүлээж авсан нь:

	 

	Эрхэм дүү

	Иван Федорович аа!

	 

	Чамд таван хос даавуу оймс, дөрвөн нарийн даавуу цамц илгээв. Чамтай чухал зүйлийг зөвлөхөд чи дээгүүр цол хүртэж нас биеэр ч аж ахуйгаа бодох цаг болсон тул цаашид цэргийн албан хаах хэрэгцээгүй ажээ. Би нас өтөлж аж ахуйд тэр бүр юм нягтлан үзэж чадахаа больсноос гадна чамд биеэр хэлмээр юм их байна. Ванюша чи ирэгтүн. Чамайг ирж уулзах түмэн завшааныг горилж туйлаас хайрт нагац эгч Басилиса Цупчевсыка ёслов.

	Манай ногооны газар гайхалтай сайхан манжин ургасан нь манжингаас илүү төмстэй адил юм 

	 

	гэжээ.

	Иван Федорович эл захидлыг хүлээж аваад долоо хоносны дараа доорх хариу илгээжээ.

	 

	Эрхэмсэг эзэгтэй, эгч Василиса Кашпоровна!

	 

	Дотуур хувцас илгээсэнд их баярлав. Ялангуяа оймс ихэд элэгдэж хиа цэрэг дөрвөн удаа нөхөж маш нарийхан болжээ. Миний алба ажлын тухайд тантай санал бүрэн тохирч халагдах хүсэлт өгөөд гурав хонож байна. Халагдмагц тэрэг хөлсөлж очих болно. Улаан буудай, сибирь буудайн тухайд таны захисныг биелүүлж чадсангүй. Могил муж даяар байхгүй юм. Энд гахайг исгэлэн пиво хольсон бараашгаар голдуу тэжээх юм.

	Эрхэмсэг нагац эгчийг хүндэтгэн ёсолсон зээ дүү Иван Шпонька 

	 

	гэжээ.

	Иван Федорович ахлах дэслэгч цолтойгоор халагдаж Могилевээс Гадяч хүртэл дөчин рублиэр еврей эр хөлслөн сүйх тэргээр морджээ. Энэ үе бол модод ховордуу боловч залуу навчаа өмсөж газар дэлхий ногоорч тал нутаг даяар хаврын урь унасан үе билээ.

	 


II. ЗАМД

	 

	Замд онцын гайхалтай юм тохиолдсонгүй. Хоёр долоон хоног илүүхэн заржээ. Үүнээс арай түргэн харьж болох байсан ч сүжигт еврей бямба гарагт амарч орхимжоо нөмрөн өдөржин мөргөдөг байжээ. Иван Федорович ч уйддаггүй хүн гэдгийг би нэгэнт өгүүлсэн билээ. Чемоданаа нээж дотуур хувцсаа үзэж яаж угааж эвхэж хийснийг сайтар нягтлан мөрдөс хадаагүй шинэ мундрын үс хялгасыг нямбайлан арилгаж дахин хянуур гэгчээр эвхэн хийнэ. Ерөөс ном сударт дургүй, хааяа мэргэ төлөгний судар авч хэдэнтээ уншсанаа дахин уншина. Чухамдаа аливаа нэг шинэ юм үзье гэхгүй, гагцхүү дээр үеэс уулзан саатаж дассан түншүүдтэйгээ уулзах гэж клубт очдог хот газрын хүн иймэрхүү байдаг. Түшмэл ч атугай хаягт хуанлийг өдөртөө дуртай нь аргагүй хэд дахин таатайяа эргүүлэхдээ дипломат арга заль гаргах гэдэггүй хүний нэр хэвлэгдсэнийг сонирхдог шүү дээ. «За, Иван Гаврилович гэж ийм хүн байдаг! Би энд байна!» гэж давтан өгүүлнэ. Маргааш дахин уншиж дахиад л ийн шүүрс алдана.

	Иван Федорович хоёр долоон хоног яваад Гадячаас зуун модын зайтай тосгонд хүрч очив. Энэ өдөр сугар гараг байжээ. Сүйх тэрэг, еврей хөтчийн хамт буудлын хашаанд ороход нар хэдийн жаргажээ. Бяцхан суурин газар байдаг буудлаас ялгарах юм огтхон ч үгүй. Аяны хүнд өвс овьёос элбэг олдох нь өртөөний морь тэжээж байгаатай адил. Ёс төртэй хүний ёсоор хооллох гэвэл боломжтой газар тохиолдох хүртэл хорхойтсон хэвээр явах болно. Иван Федорович эл учрыг эртнээс мэдэж хоёр боодол дугуй боов, хиам авч гарсан бөгөөд буудлын газар элбэг олдох жүнз архи авч шавар шалнаас шигтгэсэн царсан ширээг түшин ханзан дээр суугаад оройн хоол иджээ. Ингэж байтал морин тэрэгний дуу гарав. Хашааны хаалга чахран нээгдсэн боловч морин тэрэг орж ирэхгүй гагцхүү гуанзны эзэн авгайтай хараал тавин хэрэлдэх дуу сонстох нь «Би орж хоноглоно. Харин ганц ч атугай бясаа танай байшинд намайг хазах юм бол хөгшин шулам чамайг жанчина шүү! Өвсний үнэ ч төлөхгүй гэж мэдээрэй!» гэнэ. Мөчийн төдий болоод хаалга нээгдэж ногоон дээлтэй бүдүүн эр орж ирэв.

	Давхар эрүүтэй, богино хүзүүндээ шигдсэн мэт толгойтой ажээ. Байдлыг харваас дэмий юманд толгойгоо зовоодоггүй, бүхий л насаараа жаргасан хүний шинжтэй.

	— Сайн байна уу, эрхэмсэг ноёнтон? гэж Иван Федоровичтай мэндлэв.

	Иван Федорович үг дуугүй толгой дохив.

	— Хэн гэгчтэй учирч ярилцах завшаан олдсоныг мэдэж болох сон болов уу? гэж бүдүүн эр асуув.

	Ийнхүү шалгаахад Иван Федорович босож хурандаадаа байцаагдаж байгаа юм шиг номхон зогсоод:

	— Халагдсан ахлах дэслэгч Иван Федоров Шпонька гэжээ.

	— Аль зүг морилж явааг мэдэж болох сон болов уу?

	— Өөрийн суурин Вытребенки орохоор явна.

	— Вытребенки гэв үү, эрхэмсэг ноёнтон гэж бүдүүн эр хэлээд хүн саад хийж байгаа юм уу, олны дундуур зүсэж байгаа мэт гараа алдлан ойртож ирээд Шпонькийг тэврэн авч эхлээд баруун, дараа нь зүүн, эцэст нь дахин баруун хацрыг үнсэв. Ийнхүү үнсэлцэх Иван Федоровичид ихэд таатай байсан нь үл таних эрийн цулцгар хацар үнсэхэд зөөлөн дэр адил байжээ.

	— Эрхэмсэг ноёнтон, танилцъя! Би мөн тэр Гадяч мужийн газрын эзэн, та бид хөрш улс байна. Танай Вытребенки сууринаас цааш таван мод хүрэхтэй үгүйтэй Хортыш сууринд байдаг. Миний овог нэрийг Григорий Григорьевич Сторченко гэдэг. Хортыш сууринд та айлчлан очихгүй бол түнжин хагарна шүү, ноёнтоон! Одоо би чухал ажлаар яаралтай явна... 

	Тохой нь нөхөөстэй хасаг оготор дээл өмссөн зарц багачуул орж ирж баадантай юм, хайрцаг ширээн дээр тавихад

	— За яаж байгаа чинь энэ вэ? Энэ чинь юу юм бэ? гэж Григорий Григорьевичийн дуу улмаар чангарч, — Үүнийг нааш нь оруулж тавь гэл үү? Золиг минь, үүнийг авчир гэсэн бил үү? Тахианы мах халааж авчир гэсэн биш үү, хар тархи? Бушуу гар! гээд шал дэвссэнээ

	— Гантай дарс хаана байна? гэж өгүүлээд архи хундагалан, — Иван Иванович зооглогтун! Эмийн чанартай юм шүү! гэжээ.

	— Бурхан минь, би чадашгүй... Түрүүхэнд балгасан гэж Иван Иванович түгдрэн өчив.

	— Эрхэмсэг ноёнтон, ийм үгийг сонсоход чихэнд чимэггүй байна! Таныг уухаас өмнө суусан газраасаа ч хөдлөхгүй.

	Иван Иванович үгүй гээд нэмэргүйг мэдэж бас ч дотроо дуртай байсан болохоор балгаж орхив.

	Григорий Григорьевич модон хайрцагтай тахианы мах хэрчих зуураа:

	— Энэ тахианы мах. Манай тогооч Явдоха авгай хөлчүүрэх дуртай болохоороо заримдаа хэтэрхий хатаачихдагийг танд хэлэх нь зүйтэй. Хүүе, залуу! гэж өдөн дэр хөнжил авчирсан хасаг дээлтэй хөвүүн рүү эргэн, — Тасалгааны гол дунд шалан дээр ор засаарай! Дэрэн дор зузаахан өвс дэвсээрэй. Авгайгаас чих бөглөх хөвөн аваад ир! Оросын нэг буудалд зүүхэн чихэнд маань жоом орсноос хойш чихээ бөглөж унтдаг заншилтай болсныг эрхэмсэг ноёнтонд хэлэх нь зүйтэй. Сахалт оросууд жоомтой шөл ч уудаг гэдэг шүү. Чихэн дотор шуугиад ямар зовуурьтай байсныг хэлэх ч арга алга! Манай нутгийн нэг эмгэн л тус болж билээ. Яаж тусалсан гэж бодно? Зүгээр шившлэг үйлдээд л болох нь тэр шүү. Эрхэмсэг ноёнтон эмч нарыг юу гэж санана? Тэд бүхнийг дэмий л мунхруулдаг шиг бодогдоно. Зарим авгайчуул эмч домчоос хорь дахин илүү мэддэг бололтой.

	— Та үнэхээр зөв ярьж байна. Зарим авгайчуул яг л тийм байдаг даа... 

	Шпонька өөр олигтой үг олж чадалгүй дуугүй болов. Ерөөсөө ч тэр олон үггүй хүн билээ. Айгаад ч тэгдэг байж мэдэх юм. Цэцэн цэлмэг ярих гээд ч тэгдэг байж мэдэх юм.

	— Өвсийг сайтар сэгсрээрэй! Сүрэл өргөс ихтэй муу өвс байгаа юм гэж зарцдаа хэлээд, — Эрхэмсэг ноёнтон тавтай нойрсоорой! Маргааш уулзаж чадахгүй би үүр цүүрээр явна. Таны еврей маргааш бямбад мөргөл үйлдэх учир та эртлэн босох хэрэггүй. Миний гуйсныг мартуузай Хортыш сууринд очихгүй бол түнжин хагарна шүү гэжээ.

	Зарц цамц, гутлыг тайлж халаад нөмөргөхөд Григорий Григорьевич орон дээр өнхрөн хэвтсэн зузаан өдөн хөнжил дээр мөн зузаан том өдөн хөнжил овоолсон мэт болжээ. «Хүүе залуу! Хуурамч золиг чи хааш одов? Хучлага засаж сайн хучиж өгөөч! Ёх, ёх. 

	Григорий Григорьевич хоёр дахин шүүрс алдаад тасалгаа доргитол хурхирахад орон дээр хэвтсэн авгай өндийж ийш тийш харснаа юу ч харагдахгүй санаа амран дахин хэвтэж нойрсжээ.

	Маргааш өглөө Иван Федорович сэрэхэд газрын эзэн тарган эр байсангүй. Иймэрхүү ганц гайхалтай явдал замд тохиолджээ. Үүнээс хойш гурав дахь хоногтоо сууриндаа ойртон очив. Салхин тээрмийн сэнс эргэлдэж уул өөд еврей морьдоо гуядан мацах тутам нуга тал харагдахад Шпонькийн зүрх хүчтэй цохилно. Цөөрөм тодоос тод харагдан сэтгэл сэргээм ажээ. Энд багадаа усанд шумбаж байсан билээ. Хүзүүгээр татсан усыг туулан хүүхдүүдтэй хамт хавч эргүүлэн явжээ. Сүйх тэрэг толгод дээр гарахад шорнойгоор хучигдсан хуучин байшин, сэм авирч агсан алим жимсний мод зүс зүсээрээ харагджээ. Хашаанд орж очмогц хар, саарал, шар алаг зүсэн бүрийн ноход тал талаас давхилдан ирж зарим нь морины хөлд орчих шахан хуцаж тэрэгний тэнхлэгт тос түрхсэний үнэрээр зарим нь араас дагаж нэг нохой гал тогооны тэнд яс үгтээн зуурч хуцах агаад өөр нэг нохой сүүлээ шарван ийш тийш давхих нь би ямар сайхан залуу хүн болохыг буянт хүмүүс харцгаа! гэж байгаа мэт ээ! Хир хур болсон цамцтай жаалууд сонирхон гүйж иржээ. Арван зургаан торойгоо дагуулж хашаа дотуур тэнэж явсан мэгж шалгаж байгаа юм шиг хоншоороо сүрхий дээш өргөн улам чанга орилжээ. Олон шуудай улаан буудай, хөх тариа, хар тариа хатаахаар хашаанд тавьжээ. Мөн дээвэр дээр төрөл бүрийн ногоо дэлгэжээ. Иван Федорович энэ бүхэнд сэтгэл бүрэн татагдаж тэрэгнээс буусан еврей хөтчийн хонгыг нэг алаг нохой зуухад сая сэхээ авчээ. Тогооч нэг авгай ноосон даавуу банзалтай хоёр хүүхэн гүйж ирээд «Манай ноён морилж ирлээ!» гэснээ нагац эгч ногоочин, манаачийн үүргийг хавсран гүйцэтгэдэг хөтөч Омельк, Палашка хүүхний хамтаар ногооны газар улаан буудай тарьсныг хөөрч эхэлжээ. Гэвч сүйх тэргийг холоос харсан нагац эгч хэдийн дэргэд ирсэн байжээ. Нагац эгч Шпонькаг тэврэн өргөхөд өтөлж өвдөж ядрав гэж бичсэн нагац эгч маань мөн үү дээ хэмээн Иван Федорович ихэд гайхжээ.

	 


III. НАГАЦ ЭГЧ

	Нагац эгч Василиса Кашпоровна энэ үе тавь орчим настай байжээ. Эрд гарсан удаагүй бөгөөд ганц бие байх нь дээр гэж ярина. Гэхдээ хэн ч сууя гэж гуйгаагүйг би мэдэх билээ. Эрчүүл түүнтэй уулзахдаа айх учир энэ мэтийг ярьж ч эс зүрхэлнэ. «Василиса Кашпоровна хэцүү» гэж эрчүүл ярилцах бөгөөд үнэндээ ч тэр хэнийг ч атугай номхруулж дөнгөнө. Ямар ч ажилд тэнцэхээргүй архичин тээрэмчнийг бүлтэй гараараа өдөр бүр үсдэн жанчсаар ёстой л хүн биш, алт болгожээ. Баатар эр шиг өндөр нуруутай, хүч тэнхээ ихтэй билээ. Цэрэг эрийн сүржин сахал тавьж урт түрийт гутал өмсвөл зохилтой атал энгийн цагт бол олон жижиг нугалаастай хар хүрэн дээл өмсөж Христосын баяр ойн баяраар улаан алчуур тавьж яваа нь байгалийн өршөөж болшгүй нэг алдаа гэмээр. Гэвч хийдэг ажил бие бялдарт нь сүрхий зохицжээ. Завийг өөрөө жолоодон аливаа загасчнаас илүү сэлүүрдэн явна. Ан хийнэ. Будаа ногооны ажилчдаас огт үл холдоно. Тарвас амтат гуаг тоогоор мэднэ. Эзэмшил газраар дайрч өнгөрсөн ачаа бараатай тэрэг тутмаас таван зоосны татвар авна. Модонд авирч жимс унагана. Залуухан зарцыг аймшигт гараараа цээрлүүлж за яамай гэсэндээ мөнөөхөн гараараа жүнз архи өгнө. Харааж загнах, нэхмэл эд будах, гал тогооны ажил хөөцөлдөх, дарс исгэх, амтат ундаан хийхийг хослуулж өдөржин гүйж юм юманд хүрнэ. Энэ бүхний үрээр сүүлийн тооллогод арван наймхан хүнтэй байсан Иван Федоровичийн эзэмшил үзтэл дэгжжээ. Нагац эгч зээ дүүдээ хайртай учир ганц ч мөнгө гээхгүй хадгалан хямгадна. Иван Федорович гэртээ ирснээс хойш амьдрал маш өөрчлөгдөн огт өөр замаар явсан нь гагцхүү арван найман хүнтэй аж ахуй эрхлэн хөтлөхөөр төрсөн мэт байжээ. Аж ахуйн салаа салбар бүхэнд оролцуулдаггүй боловч Шпонькагийн сайн эзэн болно гэдгийг нагац эгч мэджээ. Хэдийгээр Иван Федорович дөч дөхсөн боловч «Хүүхдээрээ байна! Яаж юм бүхнийг мэдэж амжих билээ» гэж нагац эгч цаг ямагт өгүүлнэ. Шпонька тариачин бүсгүйчүүд харчуултай хэзээд цуг байж богино ухаан баяр цэнгэлээр бялхана. Арав гаруй хадуур зэрэг далайж өвс эгнээ эгнээгээрээ унагах тариачин хүүхний заримдаа гийчид уулзах мэт хөгжилтэй заримдаа салж хагацах мэт гунигтай дуулах цэвэр тунгалаг намуухан үдэш болох нь ер бус гайхалтай! Агаар хэчнээн чөлөөтэй хэчнээн сэргэг билээ! Юм бүхэн сэргэж нуга тал цэцэгт умбан улайран хөхрөн бялзуухай, цахлай, царцаа, шумуул батгана дэрвэн нисэж исгэрэн, донгодон, хашхиран нэг ёсны найрал дуу болж цөм хослон ганц хормын төдий ч чимээ үл тасарна. Нар шингэв. Аяа хэчнээн таатай сэргэг сайхан билээ! Талд энд тэндгүй түүдэг асааж хоол унд базаан сахалт хадланч эрчүүл гал тойрон сууна. Хайрч байгаа бингээс уур дэгдэж харанхуйг гэгээрүүлнэ... Ийм үед Иван Федоровичийн сэтгэл чухам ямар байсныг хэлэхэд бэрхтэй. Хадланчдын дэргэд суухдаа хэзээний дуртай бин зооглохоо ч мартаж нэг газраа зогссон тэнгэрт дүүлэх цахлайг ширтэн тал дүүрэн сүглийх өвсөн бухлыг тоолно.

	Иван Федорович сүрхий эзэн юм даа гэж тун ч удалгүй хэлэлцэх болжээ. Нагац эгч зээ дүүдээ баярлан сав л хийвэл магтана. Хадлангийн ажил дууссан хойно тухайлбал долоодугаар сарын нэг өдөр нагац авгай Иван Федоровичийн гараас сэм татаж хэзээнээс сэтгэлээс гарахгүй байгаа нэг чухал зүйлийн тухайд ярилцъя гэжээ.

	— Иван Федорович чиний суурин арван найман хүнтэй гэхдээ энэ бол тооллогын дагуу гаргасан тоо. Үүнээс олон хорин дөрөв ч хүрч мэдэх юм. Гэвч энэ гол нь биш. Манай газрын цаадах ой, түүнээс цааш байх өргөн нугыг мэднэ биз. Тэнд дор хэлэхэд хорин десятин газар бий. Хэчнээн их өвс ногоо ургадаг гэж санана. Хэрэв Гадячид морьт цэргийн хороо ирвэл жилдээ лав зуу гаруй янчааны өвс зарах юм шүү.

	— Мэдэлгүй яах вэ эгчээ, үнэхээр сайхан гарцтай шүү.

	— Ногоо сайхан гардгийг би ч мэднэ. Гэхдээ энэ бүх газар үнэндээ чиний газар гэдгийг мэдэх үү? Юунд ингэтлээ гайхна вэ? Иван Федорович сонсож бай! Чи Степан Кузьмичийг санаж байна уу? Санаж байна уу гэнэ шүү. Чи чинь тэр үед нэрийг нь хэлж чадахааргүй жаал байсан шүү дээ! Яаж санах вэ дээ! Зул сарын баярын өмнөхөн танайд ирж чамайг тэврэхэд чи хувцсыг минь эгээ л муухай болгож орхиогүй юм даг. Аз болж эхэд чинь чамайг өгч амжсан юм. Чи тийм л жигтэйхэн амьтан байсан даг!... Гэхдээ энэ гол нь биш. Манай газрын цаадах газар Хотын суурин цөм Степан Кузьмичийнх юм шүү дээ. Чамд зориуд хэлэхэд Степан Кузьмич чамайг гарахаас өмнө эхтэй чинь явдаг байжээ. Гэхдээ мэдээж хэрэг, эцгийг чинь эзгүй байхад шүү дээ. Би эхийг чинь муулж байгаа юм биш. Хэдийгээр над ямагт муу байсан боловч талийгаачийг бурхан өршөөх болтугай. Гэхдээ энэ гол нь биш. Ямар ч болов Степан Кузьмич дээрх эзэмшил газрыг гагцхүү чамд өгөх тухай өв залгах бичиг үлдээжээ. Энүүхэндээ гэж ярихад талийгаач эх чинь хачин этгээд зантай хүн байжээ. Чөтгөр ч атугай ойлгох аргагүй хүн дэг. Уул бичгийг хаашаа алга болгосныг бурхан л мэдэх биз. Өв залгах бичиг хөгшин гоонь Григорий Григорьевич Сторченкийн гарт байгаа болов уу гэж боддог. Тэр тарган гайхал бүхий л эзэмшлийг эзэгнэжээ. Тэр гайхал уг бичгийг нуугаагүй байдаг бол би юугаа ч өгөхөөс буцахгүй.

	— Өртөөний буудал дээр танилцсан Сторченко гэгч биш биз эгч ээ? гэж Иван Федорович хэлээд хэрхэн уулзан учирсан тухайгаа өгүүлэв.

	Нагац эгч баахан бодсоноо:

	— Бүү мэд дээ! Тэр муу хүн биш ч байж мэдэх л юм. Энд тэр ирээд хагас жил л болж байна. Ийм богино хугацаанд хүнийг хэрхэн таних билээ дээ. Түүний эх авгайг тун ч ухаантай, өргөст хэмх жигтэйхэн сайхан давсалдаг гэлцдэг. Охид нь гойд сайхан хивс нэхдэг гэнэ билээ. Григорий Григорьевич сайн байсан гэж байгаа болохоороо чи оч л доо! Нүгэлт хөгшин толгой хүний чанар гаргаж өөрийн биш зүйлээ өгч мэдэх юм. Сүйх тэргээр явбал зүгээр сэн. Золигийн жаалууд арын хадаасны нь цөмийг сугалж авсан байна билээ. Омелкийг дуудаж илгээр сайтар наа гэвэл зохино.

	— Яах юм, эгч ээ? Таны анд явдаг тэргээр л явъя. Үүгээр яриа дуусав.


IV. ЗООГ БАРЬСАН НЬ

	Иван Федорович үдийн зоогийн хэрд Хортыш суурин ороод эзний байшинд ойртохдоо баахан эмээв. Хөдөөгийн олонх эздийн шорнойд баригдсан байшинтай адилгүй банзан дээвэртэй урт байшин байжээ. Хашаа дотор мөн банзан дээвэртэй царсан хаалгатай хоёр зоорь бий. Иван Федорович бол найрт очоод хаашаа ч харсан өөрөөсөө ганган хүн эрдэг хээнцэр эртэй адил ажээ. Тэр ихэд хүндэтгэсний тэмдэг болгон тэргээ зоорины хавьд орхиод довжоо руу явж очжээ.

	Григорий Григорьевич дан цамц өмсөж зангиа хантааз мөрөвчгүй явах боловч энэ хувцас ч нүсэр биед хүнддэн хөлс цутгах ажээ.

	— Иван Федорович уу даа! Эгчтэйгээ уулзмагцаа ирэх гэсэн яалаа? гэж хэлээд үнсэхэд Иван Федоровичийн уруулд мөнөөхөн зөөлөн жинтүү дайралдав.

	— Ажил төрөл хөөцөлдөөд л байна. Би тантай тусгай ажлаар түр уулзахаар ирлээ...

	— Түр гэв үү? Ингэж ярьж болохгүй. Хүүе залуу! гэж тарган эзэн хашхирахад нөгөө хасаг цамцтай жаал гал тогооноос гүйж ирэв.

	— Хаалга сайн хаа гэж Касьянд хэл! Энэ ноёны тэргийг буулгаж морь малыг одоохон тэжээж янзал! Хоёул байшинд оръё. Энд жигтэйхэн халуун, цамц нэвт норчихлоо.

	Иван Федорович байшинд ороод хэдийгээр баахан эмээвч цаг алдалгүй шийдвэртэйхэн шиг довтлохоор шийджээ.

	— Нагац эгч ярихдаа талийгаач Степан Кузьмичийн өв залгах бичиг...

	Энэ үгийг сонсохдоо Григорий Григорьевичийн махлаг нүүр хэчнээн тавгүйцсэнийг хэлэхэд бэрх.

	— Бурхан минь, ер сонсохгүй байна. Миний зүүн чихэнд жоом орсныг танд хэлбэл зохино. Золигийн сахалт оросууд гэр орондоо энд тэндгүй жоом тэжээжээ. Хэрхэн зовж шаналсныг яаж бичээд барахгүй. Чихэн дотор шуугиад л байж билээ. Нэг эмгэн хамгийн хялбар аргаар тус болсон юм даа...

	Григорий Григорьевич яриаг зориуд өөр тийш гуйвуулахыг оролдож байгааг Шпонька мэдэж яриаг зүрхлэн тасалж, 

	— Талийгаач Степан Кузьмичийн гэрээст өв залгах бичгийн тухай дурдсаныг ярих гэсэн юм... Уул бичгийн ёсоор миний бие...

	— Нагац чинь ийм зүйл чалчиж амжсаныг би мэдэж байна. Энэ шал худал зүйл! Авга маань өв залгах тухай ямар ч бичиг үлдээгээгүй. Гэрээс дотор нэгэн бичгийн тухай дурдсан боловч уг бичиг хаана байна вэ? Хэнд ч байхгүй. Танд чин сэтгэлээс сайн сайхныг хүсэж үүнийг ярьж байгаа юм шүү. Энэ шал худал зүйл дээ!

	Нагац эгч л тэгж бодсон байж ч болох юм даа гэж Иван Федорович бодоод үг дуугарсангүй.

	— Ээж, дүү нар ирж байна. Үдийн зоог бэлэн болжээ. Оръё гэж Григорий Григорьевич хэлээд дарс зууш бүхий өрөөнд хөтлөн оруулав.

	Энэ хооронд малгай угласан хувин шиг намхан авгай цайвар царайтай хар үстэй хоёр хүүхний хамт орж ирэв. Иван Федорович боловсронгуй эрийн маягаар эхлээд авгайн гар, дараа нь хоёр хатны гарыг үнсэв.

	— Ээж ээ, энэ хүн бол манай хөрш Иван Федорович Шпонька! гэж Григорий Григорьевич өгүүлэв.

	Эмгэн Иван Федоровичийг анхааралтай ширтэв. Энэ бол үнэнхүү сайн санаа байжээ. «Өвөлдөө танайх хэдий хэр өргөст хэмх давсалдаг вэ!» гэж асуух гэж тэсгэлгүй хүсэж байгаа мэт санагдана.

	— Тануус дарс зооглов уу? гэж эмгэн асуухад, 

	— Ээж таны нойр ханаагүй бололтой. Дарс уусан уу гэж хэн гийчнээсээ асуудаг билээ дээ? Та зүгээр намбатайхан сууж бай. Уух, уухгүй байх бидний хэрэг гэж Григорий Григорьевич өгүүлээд, — Иван Федорович та алтан мянгат Трохимовын нэрмэлийн алинд дуртай вэ? Иван Иванович чи юунд зогсоно вэ? гэж хэлэхэд дарсанд дөхөж очиж хүзүү огт үл харагдах учир толгой, нь сүйхэнд суусны төдий харагдах босоо зах бүхий урт цамцтай Иван Ивановичийг олж харав. 

	Иван Иванович дарсны дэргэд очиж гараа арчаад жүнзийг сайтар ажиглаж дарс хундагалж аваад гэрэлд аваачиж нэгмөсөн хөнтөрснөө амаа сүрхий зайлж сая залгив. Давсалсан мөөгтэй талхаар даруулж Иван Федоровичийн зүг эргэн, 

	— Ноён Иван Федорович Шпонькатай ярилцах завшаан олдож байгаа хэрэг биш биз? гэжээ.

	— Тийм байна даа гэж Иван Федорович хариулав.

	— Та их хувирчээ. Хувиралгүй ч яах вэ дээ! Би ийм байхыг тань мэднэ гээд гараа шалнаас төө хэртэй зайд аваачин, — Бурхан өршөөх болтугай. Танай талийгаач эцэг мөн ч ховор хүн сэн. Тэдний тарвас, амтат гуа одоо хаа ч үгүй дэг гээд Иван Федоровичийг хажуу тийш хөтлөн, — Энд ч амтат гуа өгөх л биз. Ямар амтат гуа байх вэ дээ харахаас дургүй хүрнэ. Эрхэмсэг ноёнтон, танай эцгийнд ийм тарвас байдаг сан гээд гараа алдлан цагариглах нь бүдүүн мод тэврэх гэсэн мэт!

	Григорий Григорьевич Иван Федоровичийг сугадан, 

	— Ширээнд сууя гэжээ.

	Цөм зоогийн өрөөнд ороход Григорий Григорьевич ширээний буланд суудаг газраа сууж том хоолойвч зүүсэн нь үсчний гадна чимэглэлийн баатар шиг болжээ. Иван Федорович заасан суудалд суухад хоёр хатагтайн чанх өмнөөс харсан учир царай улайжээ. Иван Иванович хажууд нь сууж мэддэг чаддагаа хөөрөх хүний хажууд суусандаа дотроо баярлаж байв.

	Хар нөхөөстэй хөх дээлтэй хөдөөгийн зөөгч хоол авчрахад эмгэн Иван Федоровичид хандан

	— Та түүнийг дэмий авчээ. Энэ чинь индейк2 тахианы мах шүү дээ. Ууцыг нь аваач гэхэд Григорий Григорьевич, 

	— Таныг заагаад аль гэсэн хүн алга. Юу авахаа гийчин өөрөө мэднэ. Иван Федорович тэр дал махыг аваач. Яасан бага авна вэ? Өвчүү аваач! Чи юундаа ангайж зогсоно вэ? Өвдөг сөхрөөд Иван Федорович авгай өвчүү авч соёрх гэж хэлээч гэвээс хоол барьсан зөөгч сөгдөн суугаад:

	— Иван Федорович авгай өвчүү авч соёрх гэжээ.

	Иван Иванович зэрэгцээ суугаа этгээддээ хандан:

	— Ийм ч тахиа байх гэж. Тахиа чинь ийм байх учиртай сан бил үү! Та манай тахиаг үзсэн бол! Нэг тахианы өөх арван иймэрхүү тахианыхтай тэнцэнэ гээч. Дэндүү тарган болохоор хашаагаар яваа нь эвгүй харагддаг юм шүү! гэхэд энэ бүхнийг сонссон Григорий Григорьевич:

	— Иван Иванович, чи худал яриад байна гэв.

	Иван Иванович, Григорий Григорьевичийн үгийг дуулаагүй дүр үзүүлэн

	— Өнгөрсөн жил Гадячид аваачихад нэгд нь тавин зоос өгч билээ. Би авахгүй гэсэн юм.

	— Иван Иванович чамайг худал хэлж байна гэж байна шүү хэмээн улам тод болгохын тул Григорий Григорьевич дуугаа чангаруулан үгээ тасалж өгүүлжээ.

	Гэвч Иван Иванович энэ бүхнийг өөрт нь зориулаагүй мэтээр бүр нам дуугаар:

	— Үнэндээ би авахгүй гэсэн шүү Гадячийн нэг ч эзэнд...

	— Иван Иванович чи даан ч тэнэг юм. Иван Федорович чамд итгэхгүй шүү дээ гэж Григорий Григорьевич чангаар хэлэв.

	Ингэхэд Иван Иванович ихэд гомдож дуугаа хураагаад хэдийгээр даан ч тарган болохоор харахад ч эвгүй байдаг тахиатай нь адилгүй боловч дэргэдээ байсан махыг хамж гарав.

	Хутга, халбага, тавгийн хангинах чимээ яриа хөөрөөг түр дарсан боловч Григорий Григорьевич хонины чөмөг сорох нь бүхнээс содон.

	Иван Иванович түр зуур дуугүй байснаа Иван Федоровичийн зүг толгойгоо гилжийлгэн:

	— Та Коробейников ариун санваартны орноор аялсан тухай судар уншсан уу? Ёстой л нэг сэтгэл зүрх цэнгүүлдэг судар даа! Одоо ийм ном хэвлэхээ байжээ. Хэдэн онд гарсныг хараагүй минь харамсалтай гэв.

	Иван Федорович ном судрын тухай ярьж байгааг мэдэнгээ тавагтаа шөл шүүс халбагадан хийж эхлэв.

	— Ёстой гайхалтай. Жирийн бор хүн тэр ариун санваартны орноор гурван мянган мод урт зам туулдаг байна шүү! Эзэн тэнгэрийн зарлигаар Палестин, Иерусалим ордог байна, эрхэмсэг ноёнтоон.

	Хиа хэргээсээ Иерусламын тухай олонтоо сонссон Иван Федорович өгүүлсэн нь:

	— Тэр хүн Иерусалимд очсон гэж та хэлэв үү дээ!

	— Та юу хөөрнө вэ? Иван Федорович гэж Григорий Григорьевич ширээний нөгөө булангаас асуув.

	— Миний бие хорвоод алс холын ямар орон байдаг тухай ярих далим олдов гэж Иван Федорович хэлэхдээ урт ээдрээтэй өгүүлбэр хэлсэндээ сэтгэл дүүрэн байжээ. Григорий Григорьевич сайтар сонсож чадсан ч үгүй:

	— Иван Федорович түүний үгэнд бүү итгэ. Дандаа худал хэлдэг юм гэжээ.

	Ингэж байтал зоог дуусав. Григорий Григорьевич заншил ёсоор баахан хурхирахаар өрөөндөө орж гийчид эмгэн болоод хоёр хатагтайг бараадан зочдын өрөөнд орвол архитай орхисон ширээн дээр төрөл бүрийн чанамал жимс, амтат гуа, тарвас, интоор бүхий таваг өржээ. Григорий Григорьевич үгүй байгаа нь юм бүхэнд мэдэгдэнэ. Эзэгтэйн үг олширч хэнээр ч гуйлгалгүйгээр зөөлөн гурилан боов хийх, жимс хатаах тухай ярьж гарчээ. Хатагтай нар ч ярих болов. Эгчээсээ зургаа дүү гэлтэй хорин тав орчим насны цагаан царайт хатагтай үг цөөнтэй ажээ. Иван Иванович хэнээс ч их ярьж хөдөлж байв. Хэн ч саад хийхгүй гэдгийг мэдэж өргөст хэмх, төмсний тухай, хуучин цагт одоог бодвол ухаантай улс байсан тухай хойшлох тутам ухаан сууж жигтэй мэргэн зүйл бодож гаргах тухай урсгаж гарав. Нэг үгээр хэлэхэд энэ хүн бол санаа амраах яриа хөөрөө дэлгэж ярьж чадах бүхнээ ярьдгуудын нэг байжээ. Чухал том үйл явдлын тухай яривал нэг үг хэлээд л шүүрс алдаж хааяа толгой сэжлэх агаад ажил төрлийн тухайд бол өндөр захнаас хүзүүгээ сунган элдэв маяг үзүүлэх нь жимсний амтат ус хэрхэн хийж өгүүлж буй амтат гуа хэчнээн том, хашаанд нь гүйлддэг галуу хэчнээн тарган болохыг өөрийг нь хараад л мэдэж болмоор. Иван Иванович үдшийн хэр арайхийн салах ёс гүйцэтгэв. Хэдийгээр өөрөө дуулгавартай цаадуул арга буюу хоноод явахыг шавдан шаардсан боловч явна гэж зүтгэсээр зорьсондоо хүрч билээ.

	 


V. НАГАЦ ЭГЧИЙН УХААН СИЙЛСЭН НЬ

	— За яав? Хөгшин луйварчнаас бичиг салгаж дөнгөв үү гэж Иван Федоровичийг довжоон дээрээ хэдэн цаг хүлээгээд тэсгэлгүй хашааны гадаа гарч зогссон нагац эгч асуун угтав.

	Иван Федорович тэргэн дээрээс үсрэн буугаад:

	— Үгүй дээ эгч ээ, Григорий Григорьевичид ямар ч бичиг үгүй гэнэ ээ гэв.

	— Чи тэгээд итгэсэн хэрэг үү! Бузар амьтан худал хэлж байгаа нь тэр. Өөрөө очиж чамтай үзэлцэнэ дээ. Арьсыг нь хуулах юм шүү. Гэвч урьдаар шүүхээр авч болох эсэх талаар түнш шүүгчтэйгээ ярилцъя. За үүнийг одоо яриад яах вэ. Зоог сайхан болов уу?

	— Их сайхан боллоо.

	— Ямар ямар хоол байна? Тэр эмгэн, тогоо шанаганы ажилд лут юм даг.

	— Цөцгийтэй бяслаг, шөл шүүстэй тагтааны мах...

	— Хольцоотой тахианы мах байв уу? гэж энэхүү хоолыг тун сайн хийдэг нагац асуув.

	— Тахианы мах байлаа... Григорий Григорьевичийн дүү хатагтай, ялангуяа цагаан царайтай нь тун догь хатагтай байв шүү.

	— Тийм бий! гэж нагац эгц хэлээд нүүр улайн царайгаа буруулсан зээгээ анхааралтай ажив. Толгойд нь шинэ бодол төрөв бололтой.

	— За тийм байдаг байж. Хөмсөг нь ямар юм дээ? гэж сонирхон асуув. 

	Хүүхэн хүний хамгийн гоо нь хөмсгөндөө байдаг гэж нагац эгц боддогийг хэлэхэд илүүдэхгүй биз.

	— Эгч ээ, хөмсөг нь таны ярьдагчлан залуу цагийн тань хөмсөгтэй яг адил юм даа.

	Чухамдаа ямар нэгэн санаагүйгээр хэлсэн энэ үгэнд сэтгэл дүүрэн нагац хэлэхдээ, 

	— За тийм бий! Ямар дээлтэй юм дээ! Миний энэ дээлийнх шиг сайн эд одоо ч олдохгүй л дээ. Гэхдээ энэ гол нь биш. Чи түүнтэй ярив уу?

	— Юун тухай? Та чинь эгээ бодоогүй биз? Намайг...

	— Яадаг юм дээ? Ямар нэг гажуу буруу зүйл гэж үү? Бурхан тэнгэр ч таална шүү дээ! Та хоёр толгой холбох тавилантай ч юм бил үү!

	— Та яагаад ийм юм ярьдгийн учрыг олохгүй байна. Та намайг ерөөсөө мэддэггүй юм байна даа...

	— Гомдож орхив уу даа! гэж нагац эгч хэлээд «Мөн ч яагаа ч үгүй байна даа! Юу ч мэддэггүй ажээ. Энэ хоёрыг уулзуулж танилцуулдаг хэрэг» гэж бодов. Нагац эгч Иван Федоровичийг орхин гал тогоондоо оров. Үүнээс хойш тэр зээ дүүгээ гэрлэж бяцхан зээ хүүхдүүд маллахыг гагцхүү бодох болжээ. Хуримд бэлтгэх бодол толгойг эзэмдэн хэдийгээр урьдынхаасаа улам илүү ажил бүхэнд оролцовч ажил нь урьдынхаас өөдгүй байх болжээ. Тогооч авгайд хэзээ ч найдаж байгаагүй бялуу бэлтгэн суухдаа юм бүхнийг мартан дэргэд нь бяцхан зээ хүү зогсож амтат бялуу гуйж байна гэж бодон алмайрч гараа сунгахад хашааны нохой завшин амтат боовыг үмхэн чанга чанга зажилж галын хайчаар нүдүүлдэг удаа ч гарах болжээ. Зарим дуртай ажлаа орхин анд явахаа больж явсан ч атугай ятуу гээд хэрээ бууддаг болжээ. Ийм явдал уул нь ер гардаггүй сэн.

	Үүнээс дөрвөн хоногийн дараа хөтөч Омелько саравчнаас сүйх тэрэг гаргаж байхыг хүн болгон харжээ. Ногоочин, манаачийн ажлыг мөн хослуулдаг хөтөч Омелько өглөөнөөс аваад алхаар тоншиж илгээр нааж дугуй долоох нохдыг хөөн ажиллажээ. Энэ тэрэг бол Адам өөрөө сууж явсан тэрэг даруй мөн гэдгийг уншигчдад толилуулах үүрэгтэй. Учир иймд хэн нэгэн этгээд Адамын сүйх тэрэг гэж өөр тэрэг үзүүлбэл хуурамч зүйл байх юм шүү! Нүгэлтнийг гэсгээх их үерийн үед уул тэрэг хэрхэн үлдсэнийг бүү мэд. Нойн хөлөг онгоцонд3 тусгай саравч байсан гэж бодвол зохино. Эл сүйх тэрэгний хэлбэр дүрсийг амьд дүрсэлж чадахгүй минь харамсалтай. Василиса Кашпоровна уул тэрэгний зохиомжийг ихэд таалж хуучин сүйх тэрэг үеэ өнгөрүүлж байгаад маш харамсдагийг хэлэхэд хангалттай биз. Дээрх сүйх тэрэг баахан хэлтгий, баруун тал өндөр, зүүн тал нам. Том биетэй хүн баруун талаас, бие багатай бол зүүн талаас орно гэж нагац эгч үүнийг их л таашаана. Гэхдээ бие багатай таван хүн, нагац эгч шиг гурван хүн элбэг багтана. Үд хэрд Омелько уул сүйх тэрэгнээс арай залуу гурван морь хашаанаас гарган олсоор оосорлон тэргэнд хөллөв. Иван Федорович зүүн талаас, нагац эгч баруун талаас сүйх тэргэнд орж суугаад тэрэг ч хөдлөв. Замд дайралдсан тариачин эрчүүл ийм баян сүйхийг үзээд (нагац эгч тун цөөн удаа сүйхээр явдаг байжээ) хүндлэн зогсож малгайгаа аван бэлхүүсээ хүртэл мэхийнэ. Хоёр цаг болоод сүйх тэрэг довжооны өмнө зогсов. Сторченкийн байшингийн довжооны өмнө гэдгийг хэлэх ч хэрэггүй биз. Григорий Григорьевич эзгүй байжээ. Эмгэн хатагтай нарын хамтаар гийчдийг гал тогоондоо угтав. Нагац эгч намбатай гэгч алхан хөлөө зөрүүлж тавиад чангаар өгүүлсэн нь:

	— Эрхэмсэг хатантныг дээдлэн хүндэлдгээ биечлэн илтгэх завшаан тохиолдсонд их баяртай байна. Үүний хамтаар зээ дүү Иван Федоровичийг зочлон хүндэлсэнд талархал илэрхийлье. Зээ дүү энэ тухай их л хөхиүн хөөрдөг билээ. Танайд сайхан сагадай ургадаг байна! Би замдаа үзэж ирлээ. Нэг десятинаас хэдэн бухал авдгийг мэдэж болох сон болов уу?

	Үүний дараа цөм тэврэлдэн үнсэлдэв. Гийчдийн өрөөнд орж суухад эзэгтэй авгай эхлэн өгүүлэхдээ:

	— Сагадайн тухайд би хэлж чадахгүй. Үүнийг Григорий Григорьевич мэднэ. Би үүнийг хийлгүй удаж байна, хөгшрөөд бие гүйцэхээ больжээ. Хуучин цагт сагадай бэлхүүсээр татам ургадаг сан. Одоо юм бүхэн илүү гэх боловч бурхан л мэддэг байх даа! гэжээ.

	Эмгэн ингэж хэлээд шүүрс алдав. Ажигч хүнд бол энэ нь арван наймдугаар зуун шүүрс алдсан хэрэг байж ч мэдэх юм.

	— Хатантан таны охид сайхан хивс нэхдэг гэж би сонссон билээ гэж нагац эгч хэлсэн нь загатнасан газар маажих гэгч ёстой л болж дээ. Эмгэн ихэд сэргэж ээрсэн утсыг хэрхэн будах, утсаа яаж бэлтгэх тухай урсгаж гарав. Хивсний тухай яриа түдэлгүй өргөст хэмх давслах, жимс хатаах ярианд шилжив. Нэг үгээр хэлэхэд цаг болоогүй хэдий ч хоёр авгай насны танил шиг хөөрөлджээ. Василиса Кашпоровна маш зөөлөн ярих болсон учир Иван Федорович олон зүйл сонсож чадсангүй.

	— Үзвэл дээр биш үү? гэж хэлээд, эзэгтэй эмгэн босоход хоёр хатагтай, Василиса Кашпоравна босож хатдын өрөөг зорив. Нагац эгч Иван Федоровичид үлдэх дохио өгөөд эмгэнд нэг юм шивгэнэв.

	Эмгэн цагаан царайт хатагтайд хэлэхдээ:

	— Машенька чи гийчинтэй үлд. Гийчнээ уйдуулахгүйн тулд ярьж хөөр! гэжээ.

	Цагаан царайтай хатагтай хоцорч зөөлөн вандан дээр суув. Иван Федорович зүүний үзүүр дээр байгаа юм шиг сандал дээр тогтож ядан царай улайж нүүрээ буруулахад хатагтай ер ажсан шинжгүй гэгээвч, хана туургыг ширтэж, айж сандал дор орсон муурыг харна.

	Иван Федорович баахан зориг орж яриа өдөх гэсэн боловч үг яриагаа цөмийг замд гээсэн мэт нэг ч яримаар зүйл ухаанд нь бууж өгдөггүй.

	Арван таван мөч хэртэй таг дуугүй сууцгаав.

	Эцэст Иван Федорович санаа авч:

	— Зун цагт ялаа батгана их байх юм даа, хатагтай гэхэд, 

	— Жигтэйхэн олон! Ах, ээжийн хуучин шаахайгаар цохиур хийсэн боловч бас л олон байх юм даа гэж хатагтай хариулав.

	Ингээд яриа тасрав. Иван Федорович яагаад ч ярих юм олж чадсангүй.

	Эзэгтэй нагац эгч, хар үст хатагтайн хамт орж ирэв. Василиса Кашпоровна баахан ярьж хөөрснөө хоноод явахыг хэчнээн гуйсан ч эзэгтэй эмгэн, хоёр хатагтай салах ёс гүйцэтгэв. Эмгэн, хоёр хатагтай гийчдээ үдэхээр довжоон дээрээ гарч сүйх тэрэгнээс цухуйх нагац эгч, зээ дүү хоёрт удтал мэхэсхийв.

	— Иван Федорович хатагтай та хоёр юу ярив? гэж эгч замдаа асуусанд;

	— Их л даруу, төвшин бүсгүй байна! гэж Иван Федорович өчив.

	— Иван Федорович чамтай чухал зүйл ярья. Чи ч одоо гучин найм хүрсэн шүү дээ. Цол гэвэл чамлахааргүй. Хүүхэд шуухад бодох цаг болжээ! Чи гэрлэх хэрэгтэй!

	— Яалаа гэж, эгч ээ! Юу эхнэр авах гэж! Үгүй дээ, эгч минь өршөө! Та намайг бүр ичээж орхив... Би эхнэр авч ер үзээгүй... Эхнэр аваад яахыг би огт мэдэхгүй! гэж айж эмээсэн зээ өгүүлэв.

	— Мэдэх болно, Иван Федорович минь, мэдэх болно гэж нагац өгч инээмсэглэн хэлээд «Бүр хүүхдээрээ юм. Юу ч мэддэггүй ажээ!» гэж бодон, — Иван Федорович минь Марья Григорьевнагаас сайн эхнэр олдохгүй шүү! Чиний сэтгэлд нийцэж байна шүү дээ. Эмгэн бид хоёр энэ тухай тун их ярилаа. Чам шиг хүргэнтэй болбол маш баярлах гэнэ. Тэр хар хилэнцэт Григорьевич юу гэхийг бүү мэд дээ. Би түүнийг хайхрах ч үгүй. Харин инж өгөхгүй гэвэл шүүхдэж байгаад...

	Энэ үед сүйх тэрэг хашаанд ойртон удахгүй сулрахаа мэдсэн хөгшин морьд сэргэжээ. 

	«Омелько, морьдоо амрааж байж услаарай! Үгүй бол жилбэнтэнэ шүү» гэж нагац эгч хэлээд 

	«Иван Федорович чи энэ тухай сайн л бодоорой. Би гал тогоо руу очъё. Солохад оройн хоол захихыг мартжээ. Балай амьтан өөрөө санаагүй байх» гэжээ.

	Гэтэл Иван Федорович аянгад чих нь дөжирсөн мэт зогсож байв. Үнэндээ Марья Григорьевна аятайхан хүүхэн. Гэхдээ л гэрлэх гэдэг!... Их хачирхаж гайхалтай хэрэг учир бодох тутам айна. Эхнэртэй цуг байх!... Учир нь олдошгүй! Өрөөндөө ганцаар байхгүйгээр үл барам хаа боловч хоёул байна!... Бодох тутам хөлс улам улмаар цутгана»

	Унтдаг цагаас эрт орондоо орсон боловч нойр хулжжээ. Гэвч бүхнийг тайвшруулдаг нойр аргагүй л зочлон иржээ. Тэгэвч ямар нойрссон байх вэ. Утга авцалдаагүй, урьд үзэгдээгүй зүүд зүүдлэн хоножээ. Эргэн тойрон юм бүхэн шуугин эргэлдэн байна гэж зүүдэлжээ. Өөрөө гүйж гүйж тэнхээ тасарчээ... Гэнэт чихнээс нь чангаахад «Хэн бэ» гэвэл «Яагаа вэ, эхнэр чинь байна» гэж чангаар хариулжээ. Тэгээд сэрэв гэж зүүдэлжээ. Эхнэр авчихсан гэр доторх юм цөм хачин сонин санагдав. Өрөөнд нь нэг ор байсан бол хоёр ортой болжээ. Эхнэр сандал дээр сууж байв. Өөрөө гайхаж эхнэрийгээ яах, юу ярихаа мэдэхгүй боловч галуун нүүртэйг мэджээ. Санаандгүй эргэтэл мөн галуун нүүртэй өөр нэг эхнэр байжээ. Нөгөө тийш харахад гурав дахь эхнэр. Ар тийшээ харвал дөрөв дэх эхнэр. Гуньж ядраад цэцгийн хүрээлэнд очтол тэнд жигтэйхэн халуун. Бүрхээ автал дотор нь эхнэр сууж байв. Хөлс гоожиж халааснаас алчуур авах гэтэл халаасанд эхнэр. Чихээ бөглөсөн хөвөнг автал тэнд мөн эхнэр... Ганц хөл дээрээ догонцож харайж явтал нагац эгч харчхаад их л намбатайгаар «Чи одоо харайж явах ёстой. Чи чинь эхнэр авсан шүү дээ» гэжээ. Нагац эгч рүүгээ очтол нагац эгч биш хонхот цамхаг. Хонхот цамхаг өөд олсоор оосорлож татахад «Хэн намайг чангаагаад байна» гэж гомдонгуй өгүүлэхэд «Эхнэр чинь байна. Чи хонх шүү дээ!» гэжээ. «Би хонх биш, Иван Федорович байна» гэж хашхиртал дэргэдүүр явсан П-ын явган цэргийн хурандаа «Чи чинь хонх шүү дээ» гэжээ. Эхнэр нь ерөөс хүн биш ноосон даавуу агаад Могилевын нэг наймаачинд Иван Федорович өөрөө очиж авав гэж зүүдэлжээ. Наймаачин хэлэхдээ «Та ямар даавуу авах вэ? Эхнэр авах уу? Одоо их хэрэглэж байгаа эд шүү дээ! Чанар сайтай! Одоо хүн болгон үүгээр цамц хийдэг» гэв. Майжаачин хэмжиж байгаад эхнэрийг хайчилжээ. Иван Федорович сугандаа хавчуулаад оёдолчин еврейд очив. «Болохгүй, энэ муу эд. Ийм эдээр хэн ч цамц оёхгүй...» гэж еврей хариулав. Иван Федоровичийн хүйтэн хөлс асгарч айн сэрэв.

	Өглөө босож мэргэ төлөгний номыг нээж үзэв. Эл номын эцэст нэгэн сайн ном борлуулагч зүүдний хураангуй тайлбар харамгүй үнэн санааны үүднээс хавсаргажээ. Гэтэл дээрх утга авцалдаагүй зүүдэнд хавьтаж ойртохоор юм байсангүй.

	Энэ хооронд нагац эгчийн толгойд цоо шинэ бодол төрснийг дараачийн бүлэгт үзсүгэй.

	 

	

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Заметки

		[←1]
	 Мэдэж байна гэсэн үг.




	[←2]
	 Цацагт хяруул (ЦБ)




	[←3]
	 Библи судар ёсоор хүн амьтныг нүгэл хилэнц хийв гэж их үер буулгахад Ной тэргүүтэй хүн амьтад шидэт хөлөг онгоцонд суун аврагджээ. (орчуулагч)

